
■ OPINIUNS

Rumantsch Grischun in scoula – halt e stopp!
Avaunt 4 ans ho üna gruppa da conzept
stipulo a mauns da la regenza grischuna
ils seguaints prinzips: La lingua d’in-
strucziun in scoula primara dessan esser
ils idioms. Cul rg dessan ils iffaunts gnir
confruntos da maniera fich precauta il-
las classas primaras, üna cugnuschen-
tscha passiva dessan els obtgnair lura sül
s-chelin ot. Ella ho eir preschanto ün ar-
gumantari pedagogic persvasiv perche
cha saja important cha l’iffaunt vegna
confrunto in sieus prüms ans da scoula
culla lingua idiomatica e perche cha saja
da fer attenziun da’l confrunter memma
bod cun duos differentas fuormas da
lingua scritta. Impü haun ils experts po-
stulo ün proceder flexibel, definind ar-
gumaints chi permettan a vschinaun-
chas d’introdür il rg scu lingua da scou-
la. 

Dal 2003 ho lura decis la regenza ed
in seguit eir il grand cussagl traunter
dapü cu 200 imsüras da spargn eir üna
tela areguard il rg: Ils mezs d’instrucziun
rumauntschs dessan a partir dals 2005
be pü gnir edieus in rg.

Ed uossa ho üna uschenumneda
«maisa arduonda» concretiso quist pro-
get e prevezza in sia visiun cha quista
imsüra gnaregia introdütta in 7 ans da
maniera integrela e definida – cun
cuosts massivs impü (a quista  maisa ar-
duonda d’eiran preschaints dapü cu ün
terz persunas da Cuira e cuntuorns ed
in prüma lingia aderents dal rg). Fin al
2005 dess esser sün maisa ün conzept
detaglio per la mis’in pratcha da quist
conzept. Our d’üna imsüra da spargn
es gnida üna müdeda radicala da la
pratcha linguistica in terra rumaun-
tscha! 

Zieva la decisiun ho que – almain in
Engiadina – do üna discussiun emoziu-
nela, ingascheda ed agressiva. Ad es
gnida lantscheda üna petiziun, ad haun

gieu lö radunanzas e  conferenzas cun li-
stessa reacziun: Usche nu vo que! 

Premettains üna geda cha taunt la re-
genza scu eir il grand cussagl hegian
agieu da buna volunted e ch’els vulaivan
eir in prüma lingia realiser üna imsüra
da spargn. Eir els staun realiser hoz: 1a.
Dad ün’imsüra da spargn nu’s po dis-
cuorrer, e 2a: La müdeda da lingua da
scoula nu vain accepteda in vastas parts
da la populaziun rumauntscha. 

As voul uossa fer ir tres la testa be
perque cha’s voula avair radschun? U ve-
la eir per il muond da l’administraziun
publica e da la politica cha nun es scu-
mando da revair l’opiniun e da dvanter
pü scorts? 

A do buns argumaints per revgnir a
quista decisiun, eau vögl numner ün pêr
da quels:

Cu sto que cun la dumanda da dret? 
Fin hoz decidaivan las vschinaunchas
areguard la lingua. Il chantun ho adüna
argumento usche, eir scha davart da la
Lia rumantscha e dad otras varts a gniva
declaro cha’l chantun nu possa rester
neutrel ed accepter sch’üna vschinaun-
cha müda lingua ufficiela e ch’el stopcha
surpiglier sia part da la respunsabilted a
favur dad üna lingua pericliteda.
L’idiom local e regiunel es in nos chan-
tun adüna gnieu tratto scu üna lingua
egna: Usche haun las vschinaunchas dal
Grischun centrel decis davart il sursilvan
u’l sutsilvan, usche ho a sieu temp decis
Bravuogn da’s orienter vers il puter,
usche ho decis Vaz d’introdür il rg in
scoula. 

Il conguel cun la decisiun areguard il
rumauntsch ufficiel cha’l chantun Gri-
schun drova per sieus contacts cun la
Rumantschia nu po gnir congualo cun
la lingua da scoula. Quista decisiun dal
pövel vela be per la comunicaziun dal

chantun cun las vschinaunchas; quistas
haun il dret da druver eir in avegnir lur
idiom regiunel pels contacts cul chan-
tun. 

La dumanda da las prioriteds. 
L’oblig suprem dal chantun es quel da
fer tuot per mantgnair il rumauntsch
periclito. Sfurzer tres la decisiun num-
neda metta il rumauntsch in grand prie-
vel. L’infurmaziun d’ün cussagl da scou-
la cha in quel cas a füss da ponderer da
müder la lingua da scoula a favur dal tu-
das-ch muossa quista tendenza. Eir las
passa 4000 suottascripziuns ramassedas
in ün temp cuortischem demonstre-
schan cha nu’s tratta co be d’ün’opposi-
ziun momentana d’üna pitschna grup-
pa. 

Il mantegnimaint dal rumauntsch
nu’s basa be sün üna intellectuelmaing
buna strategia, mobain eir sün l’accep-
tanza da tela. 

Inua sto
il muvimaint rumauntsch hoz?

Las zifras da las dumbraziuns sun be ün
dals indizs per la situaziun odierna dal
muvimaint rumauntsch. La Lia ruman-
tscha es landervi a trer las conseguenzas
e prepara üna nouv’instanza per ün su-
stegn pü effiziaint in vista a  l’erosiun da
la substanza linguistica e culturela. In
üna tela situaziun es da fer tuot il pussi-
bel per mantgnair l’united traunter la
Rumantschia. L’introducziun dal rg in
scoula scu dictat da suringio e sainza ün
vast consens es landervia a s-chaffir ün
foss insuperabel traunter la Ruman-
tschia – a dan dal muvimaint ru-
mauntsch. 

La dumanda strategica e pedagogica
La gruppa da conzept ho rendieu attent
al fat chi vela aunch’adüna: Il ru-

mauntsch stu pudair fer ragischs in
scoula sül humus d’üna varianta lingui-
stica existenta. La lingua sün via, ils
noms da chesa e dal prövi, la lingua in
chesa (u almain ils rests da quella), las
chanzuns d’iffaunts, la litteratura regiu-
nela: Cotres vegn s-chaffida la colliaziun
traunter lingua da scoula e lingua locala,
e sün quista fundamainta po crescher
üna cumpetenza linguistica. Ad es evi-
daint cha quist humus linguistic es al
mumaint l’idiom regiunel. Perque po-
stulescha la gruppa scu lingua d’instruc-
ziun l’idiom tradiziunel. 

Illa discussiun actuela nun es gnieu
manzuno fin hoz ün unic argumaint chi
mettess in dubi quistas ponderaziuns
elavuredas da la gruppa e fattas bunas da
la regenza. S’ho la situaziun müdeda te-
laming daspö ils ultims 4 ans? Po ün re-
spargn pü cu dubius da 100 000 francs
esser l’argumaint principel?

Cu sto que cun la democrazia?
L’introducziun dal rg in scoula fo üna
fin a l’intera tradiziun da la scoula e tra-
diziun rumauntscha. 400 ans tradiziun
d’instrucziun e pratcha linguistica des-
san gnir eliminos cun ün imsüra da
spargn? Ad es da pretender cha – aunz
chi vegnan büttos our raps per metter in
pratcha  la visiun da la «maisa arduon-
da» – a detta üna vasta discussiun cun
tuot il pertuchos, cha la populaziun ru-
mauntscha possa as exprimer usche cha’s
riva a decisiuns da consens purtedas
d’üna granda magiurited.    

In nos chantun s’ho verificheda fin
hoz üna pratcha cha nus nu vulains mü-
der sainza bsögn: Decisiuns fundamen-
telas e sensiblas nu paun gnir dictedas
da suringio, ellas sun resultat d’ün pro-
zess cun  argumaints e cul respet da las
opiniuns differentas.

Romedi Arquint, Chapella

Va Calmy-Rey en Tirchia?
La sumbriva d’in genocid snegà

DA GUIU SOBIELA-CAANITZ

■ Cun las discussiuns davart l’agid
logistic svizzer a l’Iniziativa da Gene-
vra tranter persunalitads israelianas
e palestinaisas han ins emblidà in’au-
tra «dumonda orientala» che pertutga
era noss pajais, numnadamain l’aller-
gia da Tirchia a mintga allusiun al ge-
nocid da 1915 encunter il pievel ar-
men. Il patg da Losanna 1923 ha surla-
schà a la Tirchia la patria dals Armens
mazzads u mitschads senza als far enda-
ment. Ils 23 da settember 2003 ha il
Cussegl grond vadais approvà ina
decleraziun che constatava la vardad
istorica. Sin quai ha la Tirchia provotgà
ina crisa diplomatica da plis dis suspen-
dida lura fin a december 2003. La gaset-
tina armena da Genevra deditgescha ina
part da ses davos numer* a lezs eveni-
ments.

En il Cussegl grond vadais
La votaziun parlamentara vadaisa aveva
dus precedents genevrins. «Il Cussegl
grond ed il Cussegl guvernativ da Gene-
vra han renconuschì il genocid [armen]
ils 25 da zercladur 1998 resp. ils 10 da
december 2001» (p. 7). Lezzas giadas
n’ha la Tirchia para betg reagì. Ils 20 da
schaner 2003 a Losanna ha deputà Mas-
simo Sandri inoltrà in postulat che fa-
scheva endament las decleraziuns dal
chantun Genevra e scheva: «Durant
l’emprima guerra mundiala han truppas
dal sultan tirc mazzà passa in milliun
Armens, sparpagliond in pievel valerus
ch’existeva dapi duamilli onns (…). Ils
survivents da l’Armenia dal vest èn emi-
grads en massas en l’Europa dal vest e

l’America (…). Il patg da Sèvres 1920
ha renconuschì la realitad politica arme-
na» (cità p. 5). Il postulat fascheva lur al-
lusiun al patg da Losanna: «Qua a Lo-
sanna avant otganta onns han ins pia si-
gilà la sort da l’Armenia. Uss èsi uras da
renconuscher il drama dals Armens cun
in act solen (…). I descha da far enda-
ment che l’ONU ed il Parlament euro-
peic han renconuschì lez genocid 1985
resp. 1987» (cità p. 5). Ils 23 da settem-
ber ha Charles-Pascal Ghiringhelli (libe-
ral), president e relatader da la Cumis-

siun parlamentara d’affars exteriurs,
declerà avant il Cussegl grond: «Il chan-
tun Vad è involvì indirectamain, forsa
cunter veglia, sco lieu dal patg da Losan-
na. Sch’i dat in chantun svizzer che dua-
ja renconuscher in genocid cumprovà e
nuncontestà, lura pudessi esser il Vad»
(cità en il supplement). 

«Nossa idea
dals dretgs umans»

Ils 29 ha la Tirchia annullà il viadi im-
minent da cuss. fed. Micheline Calmy-

Rey ad Ankara. «Tuttas partidas svizras
medemamain – era la pps ed ils liberals
– han sa revoltadas cun luschezza cunter
lez affrunt a la Svizra. Calmy-Rey ha
declerà che la reacziun tirca saja tut-
tafatg exagerada e che la decleraziun va-
daisa per regurdientscha fetschia part da
las valurs europeicas» (p. 1). Ils 30 da
settember «ha Jean-Philippe Maître
(pcd/GE) s’exprimì cleramain en la Te-
levisiun svizra romanda: ‘Schizunt la
Svizra ha fatg ses duair, sa regurdond
d’eveniments spinus da la segunda guer-
ra mundiala (…). Quai correspunda a
nossa idea dals dretgs umans’ (…). Il
president da la Cumissiun d’affars exte-
riurs dal Cussegl dals stadis, Maximilian
Reimann (pps/AG) ha declerà clera-
main ch’i deschia da numnar ‘genocid’
quai ch’è succedì 1915 als Armens (…).
Ils 2 d’october, sin proposta dals cus-
segliers dals stadis [Carlo] Schmid
(pcd/AI), [Dick] Marty (lib./TI) e [Mi-
chel] Béguelin (ps/VD) ha lezza cumis-
siun decidì cun 7 vuschs encunter 5 da
suspender il viadi d’infurmaziuns da sia
delegaziun prevesì per l’entschatta no-
vember» (p. 5). Sin quai ha l’ambassa-
dur tirc declerà ch’il viadi da cuss. fed
Calmy-Rey na saja betg «annullà», ma-
bain be «spustà per motivs tecnics». «Ils
6 d’october ha il Departament federal
d’affars exteriurs annunzià ch’il schef da
la Direcziun politica, ambassadur Blaise
Godet, duaja s’entupar l’entschatta de-
cember cun ses collega tirc per fixar la
data dal viadi da Calmy-Rey en Tirchia»
(p. 5). Co va quai vinavant? 

* «Artzakank» nr. 129/2003. Adressa:  
Association des dames arméniennes, 
c. p. 617, 1212 Grand-Lancy.

